ՏԵՂԵԿԱՆՔ
«Եվրասիական տնտեսական միության շրջանակներում գյուղատնտեսական արտադրանքի պահեստային վկայագրերի թողարկման (տրման), շրջանառության և մարման կանոնների մասին» համաձայնագրի
ստորագրման  նպատակահարմարության վերաբերյալ

«Եվրասիական տնտեսական միության շրջանակներում գյուղատնտեսական արտադրանքի պահեստային վկայագրերի թողարկման (տրման), շրջանառության և մարման կանոնների մասին» համաձայնագրի (այսուհետ՝ Համաձայնագիր) նախագիծը հաստատվել է Եվրասիական տնտեսական հանձնաժողովի խորհրդի 2021 թվականի դեկտեմբերի 24-ի թիվ 26 կարգադրությամբ:
Համաձայնագրի հիմնական նպատակը Եվրասիական տնտեսական միության (այսուհետ՝ Միություն) շրջանակներում գյուղատնտեսական արտադրանքի պահեստային վկայագրերի օգտագործման փորձի ընդլայնումը և դրանց կայուն շրջանառության ապահովումն է:
Համաձայնագիրը կանոնակարգում է Միության շրջանակներում պահեստային վկայագրերի թողարկման (տրման), շրջանառության և մարման հետ կապված իրավահարաբերությունները և սահմանում է պահեստային վկայագրերի նկատմամբ ներկայացվող պահանջները։
Միության շրջանակներում պահեստային վկայագրերի թողարկումը (տալը), շրջանառությունը և մարումը իրականացվում են անդամ պետության օրենսդրությանը համապատասխան՝ հաշվի առնելով սույն Համաձայնագրի դրույթները։
Պահեստային վկայագրերի շրջանառությունն իրականացվում է բորսայում և/կամ ոչ բորսային շուկայում՝ անդամ պետության օրենսդրությանը համապատասխան։
Գյուղատնտեսական արտադրանքի տեսակները, որոնց համար թողարկվում (տրվում) են պահեստային վկայագրեր, սահմանվում են ԵԱՏՄ անդամ պետության օրենսդրությամբ։
ԵԱՏՄ անդամ պետություններում թողարկված (տրված) պահեստային վկայագրերը, որոնք ներառված են պահեստային վկայագրերի գրանցամատյաններում և համապատասխանում են սույն Համաձայնագրի պահանջներին, փոխադարձաբար ճանաչվում են անդամ պետությունների կողմից։
Համաձայնագրով նախատեսվում են պահեստային վկայագրերի շրջանառության և մարման միասնական մոտեցումները, պահպանման հանրային պայմանագրի պահանջները, որով կարգավորվում են պահեստի և գյուղատնտեսական արտադրանքի սեփականատիրոջ միջև հարաբերությունները, սահմանվում են պահեստների և պահեստային վկայագրերի նկատմամբ պարտավորությունները կարգավորող, ինչպես նաև գյուղատնտեսական արտադրանքի պահպանման կանոնների, անվտանգության պահանջների և գյուղատնտեսական արտադրանքների որակական ու քանակական հաշվառման վարման և վերահսկողության վերաբերյալ դրույթները, պահեստային վկայագրով պահանջվող պարտադիր տեղեկատվությունը, պահեստային վկայագրերի և պահեստների վերաբերյալ տեղեկատվության ինտերնետային հասանելիության ապահովումը։
	Ըստ Համաձայնագրի դրույթների՝ պահեստային վկայագրով պահպանման ընդունված գյուղատնտեսական արտադրանքը իր պահպանման ժամկետի ընթացքում կարող է հանդիսանալ գրավ, որը ձևակերպվում է պահեստային վկայագրի նկատմամբ իրավունքի սահմանափակման մասին պահեստային վկայագրերի գրանցամատյանում վկայություններ կատարելու եղանակով, ինչպես նաև սահմանվում են պահեստային վկայագրի կրողին ներկայացվող պահանջները։
Համաձայնագրում ներառված դրույթները չեն հակասում նշված ոլորտում Եվրասիական տնտեսական միության և Հայաստանի Հանրապետության իրավական ակտերի պահանջներին:
Համաձայնագրի ստորագրումը պայմանավորված է Եվրասիական տնտեսական միության շրջանակներում համագործակցությամբ, որը բխում է ՀՀ կառավարության 2021 թվականի օգոստոսի 18-ի №1363-Ա որոշմամբ հավանության արժանացած Կառավարության 2021-2026թթ. ծրագրի հավելվածի 1․1 կետի դրույթներից, մասնավորապես՝ ԵԱՏՄ-ի շրջանակներում կառավարությունը շարունակելու է նախաձեռնողական և փոխշահավետ համագործակցության տարբերակների քննարկումները՝ միտված կառույցի ընձեռած հնարավորությունների առավելագույն օգտագործմանը, գործընկեր երկրների միջև առևտրաշրջանառության ծավալների աճին և կոոպերացիաների զարգացմանը։
	Ելնելով վերոգրյալից` Էկոնոմիկայի նախարարությունը նպատակահարմար է գտնում նշված Համաձայնագրի ստորագրումը Հայաստանի Հանրապետության անունից:


ԷԿՈՆՈՄԻԿԱՅԻ ՆԱԽԱՐԱՐ                                          
ՎԱՀԱՆ ՔԵՐՈԲՅԱՆ

